
■ (cp) La proxima fin d’emna vegn la
Fermata a Falera ad esser in lieu cun
ina babilonia da linguas. Furmaziuns
ed interprets/as che represchentan
minoritads linguisticas da l’Italia,
l’Austria, la Slovenia, laGermania, la
Frantscha e la Svizra s’inscuntran
per la concurrenza da musica Suns
2011. Ils dus victurs da Suns sa qualifit-
geschan per il festival Liet Internatio-
nal, il pli grond event da chant emusica
da minoritads da tut l’Europa, che ha
lieu il november ad Udine en l’Italia.
La saira avant Suns 2011, venderdi, ils
16 da settember 2011 datti anc in’oc-
currenza supplementara exclusivamain
per bands rumantschas. La band ubain
il musicist, la musicista che gudogna
quella saira sa qualifitgescha medema-
main per Suns 2011, la concurrenza
dals 17 da settember. Quest event è en
il medem mument era la festa per il
20avel anniversari da la GiuRu, l’orga-
nisaziun da tetg da la giuventetgna ru-
mantscha ch’è vegnida fundada 1991 a
chaschun da la Scuntrada a Laax.

Sco organisaturs da Suns 2011 se-
gnan la Giuventegna Rumantscha, la
Lia Rumantscha e Radiotelevisiun
Svizra Rumantscha.

Ils organisaturs da Suns han surve-
gnì da quai da 50 annunzias da musi-
cistas e musicists da las pli differentas

regiuns linguisticas e cun il pli diffe-
rents stils da musica. Per exempel pop
melodic da la Slovenia, tuns d’orche-
ster dal Friul, reggae e hip hop da la Sar-
degna u punkrock dal Grischun.

Per la saira cun bands rumantschas
dals 16 da settember èn envidads:
− Bibi Vaplan
− Dario & Spinfire
− Indefinied Illness
− Martina Mathiuet
− Rezia Ladina
− Sextet vocal acavoce
− Snook
− The Capoonz
− Theo Demund

Il victur da quella saira po alura pre-
schentar sia chanzun la sonda saira en
il rom dal festival Suns ensemen cun las
suandantas gruppas:
− Kikesona (Ladin)
− Priska (Furlan)
− Cuntra Löm (Ladin)
− Lou Tapage (Occitan)
− Cha da Fö (Rumantsch)
− Die 'e amargura (Sard)
− Coffeeshock Company

(Croat)
− Marlyn & Stern (Sloven)

L’entrada als concerts è gratuita.
Dapli infurmaziuns, l’urari dal bus da notg ed
il program da detagl sin
www.sunscontest.com

Suns 2011 –
en Svizra rumantscha

Da meins frequenzas ed entradas
Schliatas cundiziuns d’unviern engrevieschen il quen da Sedrun Pendicularas SA

■ (anr/hh) Las pendicularas daSedrun
ston nudar reducziuns dallas frequen-
zas e dallas entradas pigl unviern pas-
sau. Las entradas da menaschi ein
sesminuidas per 3,8 pertschien. Per
augmentar l’attractivitad dil territori
da skis duein ils indrezs da producir
neiv artificiala vegnir cumpletai. Il
menaschi d’unviern da Sedrun Pendicu-
laras SA ei staus en funcziun igl onn
2010/11 duront 117 dis. Quei ei stau
dus dis da meins ch’igl onn precedent.
Sco quei che la direcziun constatescha el
rapport annual gest cumpariu ei la sta-
giun d’unviern passada stada signada da
fetg pauca neiv ed aschia d’ina muncon-
za da tempra d’unviern. Leutier ha il flei-
vel euro caschunau fastedis. Il ferm franc
svizzer hagi frenau l’economia e giu in ef-
fect negativ el consum dalla clientella.
Malgrad la pauca neiv han las pendicu-
laras sisum la Surselva saviu porscher a
lur skiunzs bunas cundiziuns da pista.
Quellas ein stadas pusseivlas grazia als in-
drezs da producir neiv. «Senza ils stabili-
ments d’ennevar havessen buca mo nus,
mobein tut ils territoris da skis ellas Alps
giu ina miserabla stagiun d’unviern»,
scrivan il president dil cussegl d’admini-
straziun Peter Furger ed il directur Silvio
Schmid en lur rapport annual. Quellas

cundiziuns negativas han giu in effect sin
las frequenzas. Las empremas entradas
(diember da hosps el territori) ein sere-
ducidas per diesch pertschien en cumpa-
regliaziun cun igl onn precedent ed han
contonschiu 219 456.

Da meins gudogn
Ina sminuaziun da 3,5 pertschien han

las pendicularas da Sedrun stuiu regis-
trar tier las entradas da viadis. Quellas
ein sereducidas per 214 000 francs sin
5,9 milliuns francs. Las entradas dils
menaschis da gastronomia importan
1,8 milliuns francs. Quellas ein per
treis pertschien ni rodund 56 000
francs pli bassas ch’igl onn avon. La
sviulta totala dallas pendicularas con-

tonscha la summa da 7,96 milliuns
francs. En cumparegliaziun cun igl
onn avon munta quei ina reducziun da
quater pertschien ni biebein 300 000
francs. Ils cuosts da menaschi ein stai
en rama digl onn avon ed importan 5,7
milliuns francs. Il resultat da menaschi
munta 2,28 milliuns francs ed ei per
12,2 pertschien pli bass. La marscha
digl EBITDA ei cun 28,6 pertschien
per l’emprema ga dapi tschun onns sut
il Benchmark (tabella da mesira dalla
branscha) da 30 pertschien. Sereducius
ei consequentamein era il cash flow, il
gudogn avon amortisaziuns. Quel con-
tonscha la summa da 1,76 milliuns
francs ed ei per 245 000 francs (12,3
pertschien) sut quel digl onn avon. Il
resultat finanzial lubescha allas pendi-
cularas da far amortisaziuns ell’altezia
da 1,7 milliuns francs. Igl onn avon ha-
vevan las pendicularas aunc saviu far
amortisaziuns da pressapauc dus mil-
liuns francs. Il gudogn dalla Sedrun
Pendicularas SA pigl onn 2010/11 im-
porta aschia 1388 francs.

Optimar il territori
Cun la pendiculara dil Tgom ha la Se-
drun Pendicularas SA fatg la stad 2010
ina sviulta da 33 100 francs. Quella ei in

bien ton sut quella digl onn avon
(45 850 francs). Sco quei che la direc-
ziun menziuna el rapport annual ein las
pendicularas lundervi d’elavurar in niev
concept per il menaschi da stad. Mede-
mamein ha il cussegl d’aministraziun de-
cidiu d’amplificar ed optimar ils indrezs
da producir neiv el parc da divertiment
a Tegia Gronda ed a Valtgeva. Gia ussa
vegnan rodund treis quartas dallas pistas
ennevadas. Sil sectur dil marketing ei
vegniu lantschau in niev package che pli-
denta en emprema lingia interpresas ed
uniuns. Las pendicularas offereschan ina
purschida exclusiva da singuls e plirs dis.
En quella ei integrau il viadi, affittaziun
digl equipament, bigliets, alimentaziun e
dormitori. Cun la finamira da rinforzar
la preschientscha ella Svizra centrala ha
Sedrun Pendicularas SA surpriu gia avon
in onn il sponsoring dil Club da hockey
Zug. Ils organs strategics dallas pendicu-
laras ein engaschai il mument intensiva-
mein vid las contractivas concernent ils
plans per il niev menaschi da skis com-
munabel cun Andermatt sco era vid ils
plans per in niev resort da vacanzas a
Dieni. La radunonza generala da Sedrun
Pendicularas SA ha liug venderdis, ils 7
d’october 2011 en casa da scola a Se-
drun.

La Sedrun Pendicularas SA ha stuiu nudar ina reducziun d’entradas igl unviern passau.
FOTO H. HUONDER

Lea Franke e Gion-Andri Cantieni informeschan sur da Suns dils 16 e 17 da settember
2011 a Falera. FOTO Y. BÜRKLI

